
Inuit nunat allaneersut pillugit maleruagassat naapertorlugit najugaqarnissamut sulinissamullu 

akuersissummik pisariaqartitsisut Kalaallit Nunaanni piffissami killilimmi taamaallaat 

sulisinnaasariaqarnersut, akuersissutit katillugit ukiut sisamat tikillugit killilerneqarsinnaanersut 

sulisitsisumullu atorfimmullu aalajangersimasumut pituttorneqarsinnaanersut, aammalu ilaquttanik 

nassataqarsinnaaneq ataavartumillu najugaqarnissamut ingerlaqqinneq qanoq 

killilersorneqarsinnaanersut pillugit apeqquteqaat aallaavigalugu oqallinnissamik siunnersuut.   

(Inatsisartunut ilaasortaq Pele Broberg, Naleraq) 

Nunatta avataaniit suliartortut eqqarsaatigalugit, nunatsinni assannik amingaateqarneq 

eqqartorneqarnikooqaaq ukiuni kingullerni. 

Maannali apeqqusersuisarnerit ilumut qanoq atorfissaqartitsiginerinut puttallallattaalersut 

takuneqarsinnaasalerpoq. 

Tamakkuliuku suminngaanniik oqallinnerit pilersut? Akeqqersornerminngaanneerpaat? Minnerusutut 

misiginerminngaanneerpaat? Imaluunniit ilumut inangerneqarneq piviusutut iluseqalersimava? 

Nunaqqatitsinnik sulisoqarusunneq taannaavoq soorunami tamani toqqammaviatigut pingaarnerpaatut 

inisssimasuaannartoq, taanna partiimi sorlermeeraluaruttaluunniit assortuussutigisinnaanngilarput, naak 

ilaani ataasialinngitsumik tusartuartaraluaripput uagunngooq partiit sinneri sisamaalluta kaalaleqatitsinnik 

illersuinngitsugut tatineqartuusaarsimasugullugooq. 

Qivialaartali pissutsinut assigiinngitsorpassuarnut, oqartoqartuartarpoq avataaniinngooq suliartortunut 

inissaqartitsisarnerit tamarmik ajornaquteqanngitsunik inissinneqareerlutik pisartut, taakkulu tikiinnarlutik 

atungarissaarnerungaarlutik pineqalereersartunngooq. 

Ataguli taamarsuaq inoqatigut nunarsuarmioqatigut eqqoriartaariffigivallaalereertinnagit pissusiviusut 

qivialaartigit nunatsinni. 

Avataanit suliartortut inissaqartinneqartarnerat qiviaraanni, nunaqqatigut inoqutigiillu suliartorusullutik 

allamut perusuttut atungassaqartitaanermikkut kissaataat oqimaaqatigiisinniaqqaalaartigit ataasiinnarmik 

qunnilluta eqqarsartaatsimiik avalalaariarluta. 

Apererusuttariaqalersippaatigullu uani immitsinnut, ilumut taamannak avataaniit suliartortitatuut 

nunaqqatigut allamut illoqarfimmut nunaqarfimmulluunniit pillutik ataatsimoorussanut 

inissinneqartarnissartik inoqutigiittut nuunnerminni kissaatigissavaat? Sinittarfik ataaseq illup sinnera 

inunnik nalusanik inulik, perusuersartarfik ataatsimoorussaq, iggavik ataatsimoorussaq, uffarfik 

ataatsimoorussaq, errorsisarfik ataatsimoorussaq minnerunngitsumillu inuttut namminiusinnaanermut 

annertuumik pilliuteqarfiusoq. 



 
Ilimaginngilarput tassani inoqutigiit nunaqqatigut taama ittumik atugaqarnissartik nuukkunik illoqarfimmut 

allamut kissaatigissagaat, soorunami toqqissisimanartumik angerlasimaffeqarnissartik namminneerlutik 

kissaatigissavaat. 

Avataaniilli suliartortut tamanna sallerpaatut inissisimatinneq ajoraat takuneqarsinnaasarpoq. 

Ilaanni illu tallimanik sinittarfittalik annerusumilluunniit ataatsimoorussamik isersimaartarfittaqanngitsoq, 

ineeraq maani inatsisartoqarfimmi inatsisartunut ilaasortaasugut allaffiaqqatsinniik annerunngitsunik 

angissusilik sinittarfigalugu naammagalugu atortarpaat. 

Taamaammat oqaluttuarneq inissaqartitsilluareerluni tikisitanut pineq qanoq eqqortortaqartiginersoq 

qivialaagassaqqippoq. 

Nunatsinnilu pissutsit qivialaagassagut, tassalu sulinngitsoortarneq, naaffeqanngitsumik ullut 

tamarluinnapajaavisa suliartunngitsoortoqarnera aallaavigalugu taartissanik ullaarnganiik 

pissarsiortuartarneq takornartaanngeqaaq.  

Atalimi tamanna kalaaleqatinut nikassaanertut illersuinnginnermullu sangutinniarneqassanngilaq 

akikinaarlugu. Aammami uagut kalaaleqatitsinnut illersuivugut, partiip ataatsip taanna kisimi 

pigeqqajanngilaa, eqqunngitsunik siammarteriuarneq naaggaarparput Atassummiit.  

Nunaqqaterpassuaqarpugut sullarissunik sulilluaqisunik nersualaartarissanik, avataaniillu suliartortunik 

suleqateqarluartunik iluarisimaarluarlugu. 

Kommune Kujallermili pissusiviusut Qanorooq 20/10-26 aallakaatinneqarmat takusagut namminneq 

oqaluttuarput. 

Imigassaq sivitsortumik kommune kujallermi matoqqavoq, taassumallu takussutissai maanna annertoqisut 

takusinnaaneqalersut Qaqortumi utoqqaat illuannit nassuiarneqartut tamatta Qanoroorsimasugut 

takuarput. 

Taamaammat oqimaalutaq sorleq atussanersoq eqqarsaatissaqqippoq avataaniit suliartortut nunaqqatittalu 

sulilluartut sulilluanngitsullu akornganni pissutsit qiviassagaanni. 

Oqallisissiaq sorpassuarnik isummersorfiusinnaasoq pillugu Atassummiit qujavugut.  


